
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-
mudahan khutbah ini akan memberi banyak pengajaran kepada kita semua.

Pada hari ini saya akan membicarakan khutbah bertajuk: “Beramal Kerana Allah”.

Sebelum itu, saya ingin mengajak umat Islam sekalian untuk terus mendoakan

keselamatan penduduk Palestin yang sekian lama menjadi mangsa kekejaman rejim

zionis Israel laknatullahi alaihim. Panjatkanlah sebenar-benar pertolongan kita kepada

Allah SWT Yang Maha Gagah, Yang Maha Kuasa untuk membantu penduduk Palestin
bebas dari segala bentuk penindasan dan kekejaman. Saya juga ingin menyeru kepada
semua untuk mendoakan kesejahteraan dan keselamatan negara kita khususnya serta
dijauhkan dari sebarang bentuk malapetaka, kekacauan, perbuatan khianat dan huru-

hara.

SIDANG JEMAAH YANG DIKASIHI SEKALIAN,

Diriwayatkan daripada Abi Hurairah radhiyallahu ‘anhu, beliau berkata, aku mendengar
Rasulullah SAW bersabda: “Sesungguhnya manusia pertama yang diadili pada hari
kiamat ialah orang yang mati syahid pada jalan Allah. Dia didatangkan dan diperlihatkan
kepadanya kenikmatan-kenikmatan (yang telah diberikan di dunia), lalu dia pun
mengakuinya. Allah bertanya kepadanya: ‘Amal apakah yang engkau lakukan dengan
nikmat-nikmat itu?’ Dia menjawab: ‘Aku berperang semata-mata kerana Engkau sehingga
aku mati syahid’. Allah berfirman: ‘Engkau dusta! Engkau berperang supaya dikatakan
seorang yang gagah berani. Memang demikianlah yang telah dikatakan (tentang dirimu)’.
Kemudian diperintahkan (malaikat) agar menyeret orang itu atas mukanya (secara

terlungkup), lalu dilemparkan ke dalam neraka.

Berikutnya orang (yang diadili) ialah seorang yang menuntut ilmu dan mengajarkannya
serta membaca al-Quran. Dia didatangkan dan diperlihatkan kepadanya kenikmatan-
kenikmatannya, maka dia pun mengakuinya. Kemudian Allah menanyakannya: ‘Amal
apakah yang telah engkau lakukan dengan kenikmatan-kenikmatan itu?’ Dia menjawab:
‘Aku menuntut ilmu dan mengajarkannya, serta aku membaca al-Quran hanyalah kerana
engkau’. Allah berkata: ‘Engkau dusta! Engkau menuntut ilmu supaya dikatakan seorang
yang ‘alim (yang berilmu) dan engkau membaca al-Quran supaya dikatakan (sebagai)
seorang gari (pembaca al-Quran yang baik). Memang begitulah yang dikatakan (tentang
dirimu)’. Kemudian diperintahkan (malaikat) agar menyeret atas mukanya dan

melemparkannya ke dalam neraka.

Berikutnya (yang diadili) ialah orang yang diberikan kelapangan rezeki dan pelbagai
macam harta benda. Dia didatangkan dan diperlihatkan kepadanya kenikmatan-
kenikmatannya, maka dia pun mengakuinya. Allah bertanya: ‘Apa yang engkau telah
lakukan dengan nikmat-nikmat itu?’ Dia menjawab: ‘Aku tidak pernah meninggalkan
sedekah dan infag pada jalan yang Engkau cintai, melainkan pasti aku melakukannya

semata-mata kerana Engkau’. Allah berfirman: ‘Engkau dusta! Engkau berbuat demikian
supaya dikatakan seorang dermawan (murah hati) dan memang begitulah yang dikatakan
(tentang dirimu)’. Kemudian diperintahkan (malaikat) agar menyeretnya atas mukanya

dan melemparkannya ke dalam neraka”.*

SIDANG JEMAAH YANG DIKASIHI SEKALIAN,

Tatkala Mu’awiyah radhiyallahu ‘anhu mendengar hadis ini, beliau berkata: “Hukuman ini
telah berlaku atas mereka, bagaimana dengan orang-orang yang akan datang?”
Kemudian beliau menangis teresak-esak hingga pengsan. Setelah sedar, beliau
mengusap mukanya sambil berkata: Benarlah Allah dan Rasul-Nya, Allah SWT berfirman:

Maksudnya: “Sesiapa yang keadaan usahanya semata-mata berkehendakkan kehidupan
dunia dan perhiasannya (dengan tidak disaksikan sama oleh al-Quran tentang sah
batalnya), maka Kami akan sempurnakan hasil usaha mereka di dunia, dan mereka tidak
dikurangkan sedikit pun padanya. Merekalah orang-orang yang tidak ada baginya pada
hari akhirat kelak selain daripada azab neraka, dan pada hari itu gugurlah apa yang
mereka lakukan di dunia, dan batallah apa yang mereka telah kerjakan”. (Surah Hud ayat
15-16)?

SIDANG JEMAAH YANG DIKASIHI SEKALIAN,
Daripada kisah yang saya sampaikan tadi, ada beberapa pengajaran penting yang perlu

kita ambil buat pedoman sepanjang hayat, antaranya;

Pertama: Contohilah para sahabat yang sangat mudah tersentuh hati apabila mendengar
peringatan-peringatan daripada Rasulullah SAW. Inilah yang dikatakan sifat takut kepada
Allah dan takwa yang tertanam dalam hati.

Kedua: Nilai setiap amalan di sisi Allah diukur dengan ikhlas, serta sebagaimana yang
telah dicontohkan oleh Baginda Rasulullah SAW.

! Hadis riwayat Imam Muslim, Kitab al-Imarah, bab Man Qaatala lir Riya’ was Sum’ah Istahaggannar (VI/47) atau
(11/1513-1514 no. 1905)
2 Hadis riwayat al-Tirmidzi no. 2382 dan Ibnu Khuzaimah no. 2482

3



E.|J=.AK'M Khutbah Jumaat Beramal Kerana Allah

Ketiga: Hadis ini mengingatkan kita tentang bahaya sikap riya’ terhadap setiap amalan
yang dilakukan semata-mata kerana ingin mendapatkan perhatian dan sanjungan
manusia. Mereka akan mendapat apa yang diinginkan itu (sanjungan manusia), namun
alangkah ruginya mereka kerana tidak mendapat keredhaan Allah SWT dan tidak diterima

amal-amal mereka itu.

Firman Allah SWT dalam Surah al-Kahfi ayat 110:

Maksudnya: “Katakanlah (wahai Muhammad): "Sesungguhnya aku hanyalah seorang
manusia seperti kamu, diwahyukan kepadaku bahawa Tuhan kamu hanyalah Tuhan Yang
Satu; Oleh itu, sesiapa yang percaya dan berharap akan pertemuan dengan Tuhannya,
hendaklah dia mengerjakan amal yang soleh dan janganlah dia mempersekutukan

sesiapa pun dalam ibadatnya kepada Tuhannya”.

KHUTBAH KEDUA

